
Dyma bedwerydd adroddiad blynyddol Coetir Mynydd sydd am y cyfnod 1af o Dachwedd 2006 hyd 31ain Hydref 2007. Yn ystod y cyfnod yma cafodd busnes y cwmni ei redeg gan y Bwrdd oedd yn cynnwys: Bryan Dickinson, Einir Frodsham, Mark Goddard, Gwen Griffiths, Dave Siviter, Sharon Sweeny, Bryn Williams, Jenny Wong a Mike Yates.  Cyfarfu’r Bwrdd ddwy waith, ar yr 11eg o Ebrill 2007 a’r 4ydd o Orffennaf 2007.  Cynhaliwyd cyfarfod arbennig gyda’r Comisiwn Coedwigaeth ar yr 20fed o Orffennaf. Cedwir cofnodion y cyfarfodydd hyn yn Swyddfa’r Cwmni lle mae modd i aelodau eu harchwilio. 
Yn ystod y flwyddyn, bu’r Cwmni’n ymgymryd â’r gweithgareddau a ddisgrifir isod.
Parc yr Ocar

Mae’r gwaith o adnewyddu’r waliau sychion a barhaodd trwy gydol y flwyddyn bron wedi  ei gwblhau erbyn hyn.  Mae’r ffensio ar hyd lôn yr Ynys eto i’w drwsio.  

Oherwydd tywydd stormus yn gynharach yn y flwyddyn bu nifer o broblemau gyda chwymp canghennau/coed.  Torrodd sawl cangen fawr gan ddisgyn dros y llwybrau yn y goedwig ei hun ac mae’r rhain wedi cael eu tacluso.  Mae John Farnworth, sydd â thir ar derfyn y coetir, hefyd wedi dod ar ein gofyn nifer o weithiau i docio’n ôl yr holl ganghennau sy’n crogi dros ei dir, casglu brigau wedi cwympo a thrwsio difrod i ffensys.
Tra nad yw’n rheidrwydd cyfreithiol i ni ymgymryd â’r fath waith, ‘dan ni wedi gwneud beth fedrwn ni i docio’r canghennau sy’n crogi dros ei dir (a hynny ar draul Coetir Mynydd yn llwyr). 

‘Dan ni wedi apwyntio Jules Miller i gymeryd lle  Evie Over fel ein hasiant am y rhan o’r coetir y cafwyd grant rheolaeth gan y Comisiwn Coedwigaeth.
Argae Coed y Parc
Cafodd boncyff a olchwyd i lawr ar ôl glaw trwm ei winsio ymaith o’r argae gan wirfoddolwyr ym mis Ionawr, a chliriwyd canghennau bychain eraill pan fyddai gormod yn ymgasglu. 
Profodd y ffens ochr ffordd gwyrdd i beidio bod yn ateb da.   Bydd y rhwystr a’r llwybr  sydd yno’n barod yn cael eu cadw am y tro. 
Ym Mai 2007 cysylltwyd dau arwydd rhybudd ar y glwyd a’r llwybr yn lle’r ddau a gafodd eu fandaleiddio y llynedd. 
Micro-hydro

Trwy ddefnyddio’r cofnodydd a gafwyd gan First Hydro, mae cofnodion o’r llif dros yr argae, a gafodd eu cymeradwyo ar yr 21ain o Fai 2006, wedi mynd ymlaen hyd heddiw.  Cysylltwyd â nifer o gyrff megis Asiantaeth yr Amgylchedd, Cyngor Gwynedd ayyb er mwyn penderfynu beth sydd ei angen o safbwynt caniatad cynllunio ac ati i fedru gosod micro-hydro ar yr argae.  Yn anffodus does dim grantiau penodol ar gael ar gyfer cynlluniau micro-hydro cymunedol (mae cronfeydd Scottish Power a Carbon Trust wedi cau).  Gwnaed dau gais am grantiau gan E.ON ac Innovation Award First Hydro ond bu’r ddau yn aflwyddiannus. 

Robinwood

Ar gais y Comisiwn Coedwigaeth ac fel rhan o gynhadledd Robinwood fe wnaethom gynnal taith astudio’r goedwig ar y 15fed o Chwefror.  Daeth cynhadledd Robinwood â choedwigwyr ar draws Ewrop at eu gilydd i edrych ar goedwigaeth a materion datblygu cefn gwlad.  Daeth tua 20 o bobol i Fynydd Llandygai o’r Eidal, Sbaen, Yr Almaen a Slovakia, pob un ohonynt yn mwynhau eu cawl a’r goedwig. Cafwyd cymorth nifer o aelodau efo’r arlwyo a llwyddom i wneud tua £300 o elw gyda’r hyn a gafwyd gan y CC i noddi’r ymweliad.  Mawr ddiolch i bawb wnaeth gynorthwyo i wneud yr ymweliad hwn yn llwyddiant.  

Parc y Bwlch – beicio mynydd
Yn y Gwanwyn daeth y defnydd cynyddol o’r llwybr beic mynydd answyddogol ym Mharc y Bwlch yn achos o bryder difrifol o safbwynt diogelwch - bu nifer o ddigwyddiadau oedd yn cynnwys beiciau a marchogion.  I gerddwyr mae’r perygl mwyaf lle mae’r llwybr beic yn croesi’r llwybr cyhoeddus.  Gofynodd nifer o grwpiau, gan gynnwys Coetir Mynydd (cyfarfod arbennig efo Tim Gordon-Roberts) i’r gyffordd gael ei gwneud yn ddiogel a gwnaed hyn mewn digon o bryd cyn i’r gwyliau ysgol ddechrau.  Deallwn bod trafodaethau rhwng y Comisiwn Coedwigaeth a’r beicwyr ynglŷn â gweddill y llwybr yn parhau.

Parc y Bwlch – amcan gynllun 
Nôl yn 2004, fe wnaeth y Comisiwn Coedwigaeth ymgymryd ag ymarfer ymgynghori fel rhan o Ŵyl yr Haf. Y ddealltwriaeth oedd y byddai barn y gymuned yn cael ei defnyddio i siapio cynlluniau’r dyfodol ar gyfer torri coed ac ail-gyflenwi’r goedwig.  Ar ôl hyn yn anffodus bu tipyn o ddiffyg cyfathrebu.  Torrwyd coed i lawr yn 2006 a cafodd gwaith ail-blannu ei wneud wedi hynny yn 2007 heb unrhyw rybudd.  Ni fu dim ymateb chwaith i’r nifer o alwadau a wnaed am ymgynghoriad pellach ar adolygiad o’r amcan gynllun ar gyfer y goedwig (adolygir bob pum mlynedd).  Mae Tim Gordon-Roberts wedi ymddiheuro’n ffurfiol am hyn a gobeithiwn y gallwn adeiladu perthynas ddefnyddiol efo’r Comisiwn Coedwigaeth ar gyfer dyfodol Parc y Bwlch.

Bioamrywiaeth
Fel myfyrwraig MSc  yn yr Ysgol Adnoddau Amgylcheddol a Naturiol, gwnaeth Carolina Llavallol ei phrosiect ymchwil ar y coed ym Mharc yr Ocar.  Dangosodd ei gwaith fod y blanhigfa dderw oddeutu 200 mlwydd oed ac wedi bod yn ail dyfu’n naturiol am y 30 mlynedd diwethaf. 

Gwnaed arolygon ultra-sonic o ystlumod ym Mharc yr Ocar ym Mehefin a Gorffennaf ac mae pump rhywogaeth neilltuol yn mynychu’r goedwig.  Gallai un o’r rhain fod yn llai cyffredin ac sydd eto i’w enwi.
Gweithgareddau eraill
Cafodd safle we Coetirmynydd ei diweddaru yn Nhachwedd 2006.
Cynhyrchwyd a dosbarthwyd cylchlythyr am fioamrywiaeth Parc yr Ocar yn Hydref 2007.

